
Махаббат - ұлы сезім
“ӘУЛИЕ ВАЛЕНТИН КҮНІ” БІЗДІҢ ЕЛІМІЗГЕ 1990 ЖЫЛДАРДЫҢ ОРТАСЫНДА ЕНДІ. РЕСМИ МЕРЕКЕ БОЛМАСА ДА, ЖАСТАРДЫҢ БІР ТОБЫ БҰЛ КҮНДІ МЕЙРАМ ДЕП ЕСЕПТЕП, 14 АҚПАНДЫ ҚУАНА КҮТЕДІ. СОҢҒЫ ЖЫЛДАРЫ ЕЛІМІЗДЕ БАСЫБАЙЛЫ “ӘУЛИЕ ВАЛЕНТИН КҮНІН” ТОЙЛАМАУ ТУРАЛЫ МӘСЕЛЕ КӨТЕРІЛІП ЖҮР.ҒАШЫҚТАР МЕРЕКЕСІ РЕТІНДЕ “ҚОЗЫ КӨРПЕШ – БАЯН СҰЛУ” КҮНІ 15 СӘУІРГЕ БЕКІТІЛГЕНІМЕН, КЕЙБІР ЖАСТАР ӘЛІ ДЕ БҰЛ КҮНІ БІР-БІРІН МЕЙРАММЕН ҚҰТТЫҚТАУДЫ ӘДЕТКЕ АЙНАЛДЫРҒАН. ТҮРАҚТЫ АЙДАРЫМЫЗДЫҢ КЕЗЕКТІ САУАЛЫН ОСЫ ТАҚЫРЫПҚА АРНАДЫҚ.

Маржан ҚАСЫМБЕК, студент:
- Өзім қатарлас жастардың шетелдердің қаңсығын таңсық көріп, соларды өздерінің өмір салттарына енгізіп жүргендерін көріп, қарным ашады. 14 ақпанды махаббат мерекесі ретінде тойлайтындардың қатары аз емес. Бұл күні жастар арасында түрлі келеңсіз оқиғалардың орын алып жататынын да білеміз. Мерекенің мәні осы екен деп ағайын- туыстың алдында ақ некелері қиылмай бір күнді бірге өткізуі біздің ұлтымыздың сүйегіне қара таңба емес пе?
Ұлттық ғашықтар күні елімізде 1999 жылдан бастап жыл сайын 15 сәуір күні кеңінен тойланып келеді. Мерекенің мақсаты да - қазақ жастарын 14 ақпан күні өтетін әулие Валентин күнінен алыстатып, олардың санасына өзіміздің Үлттық ғашықтар күні бар екенін сіңіру. Шынайы махаббат символдары - Қозы Көрпеш пен Баян Сұлу, Еңлік пен Кебек, Төлеген мен Жібек сынды нағыз махаббат қаһармандарын жастар арасында кеңінен насихаттау және солар арқылы өрендердің назарын ұлттық құндылықтарымызға, асыл жауһарларымыз, салт-дәстүріміз бен әдет-ғұрпымызға аудару.
            Менің түсінігімде, махаббат - ұлы сезім. Ол ұлтқа, дінге, нәсілге бөлінбейді. Бір-бірін шексіз сүйген ғашықтар үшін әр күн де мереке. Сондықтан 14 ақпан кү нін мереке ретінде атап өтудің ешқандай маңызы жоқ. Елімізде бұған түбегейлі шектеу қойылуы қажет. Әсіресе, білім ошақтарында бұл мерекенің атап өтілуіне жол бермеу керек.
Арыстан ТЮМЕНЕВ,
жас маман:
- Өз басым махаббат мерекесі күні деген өлшемді түсіне алмаймын. Неге десеңіз, арнаулы бір датаны адамның жүрек түкпіріндегі, өне бойындағы осынау ұлы сезімге меншіктеу дұрыс емес деген ойдамын. Бір-бірін шынайы жақсы көретін қос ғашық кез келген күнді, кез келген сәтті махаббат мерекесіне айналдыра алады. Жалпы, кез келген мерекені тойламас бұрын оның шығу тарихына, берер тәлім-тәрбиесіне үңілу керек қой. Әулие Валентин күнінің қалай пайда болғаны біздің ұлттық мүддеміз бен танымымызға үш қайнаса да сорпасы қосылмайды. Азғындықты дәріптейтіні белгілі. Махаббат деген ең аяулы сезімнің гүлдей құлпыруына, тамырының тереңге жайылуына ешқандай үлес қоспаса, оны атап өтуге жастар қауымы неге құмар? Түсінік-пайымы толық қалыптасып үлгермеген олар жас шыбық сияқты. Сондықтан олардың бойына ұлтымыздың ұлы құндылықтарын сіңіруге барынша мән берілсе дейсің. Отбасында, мектеп мен жоғары оқу орнында дұрыс тәрбие алған өрен өз елінің өнегесін өн бойынан ығыстыра алмайды.

